
REPUBLIKA E SHQIPËRISË
KOMISIONI QËNDROR I ZGJEDHJEVE

V E N D I M

PËR SHQYRTIMIN E KËRKESËS SË PARTISË DEMOKRISTIANE, PARTISË  SOCIALDEMOKRATE, PARTISË DEMOKRACIA SOCIALE, PARTISË FRYMA E RE DEMOKRATIKE, PARTISË ALENCA KUQ E ZI, “PËR RISHIKIMIN E VENDIMIT NR. 3 DATË 20.01.2014 TË KQZ-SË “PËR SHPËRNDARJEN E FONDEVE VJETORE PARTIVE POLITIKE NË FORMËN E NDIHMËS FINANCIARE VJETORE PËR VITIN 2014”.
Komisioni Qëndror i Zgjedhjeve në mbledhjen e datës 29.04.2014,  me pjesëmarrjen e:
Lefterije
LUZI -



Kryetare

Hysen
          OSMANAJ-


Anëtar 
Klement
ZGURI-


Anëtar                           

Vera

SHTJEFNI-


Anëtare

Shqyrtoi çështjen me 

KËRKUES:                    
Partia Demokristiane, 
Partia Socialdemokrate, 
Partia Demokracia Sociale, 
Partia Fryma e Re Demokratike,
Partia Aleanca Kuq e Zi.
OBJEKT: 
Për shqyrtimin e kërkesës së Partive, Partia Demokristiane, Partia Socialdemokrate, Partia Demokracia Sociale, Partia Fryma e Re Demokratike, Partia Aleanca Kuq e Zi, “Për rishikimin e vendimit Nr.3 datë 20.01.2014 të KQZ-së, “Për Shpërndarjen e fondeve vjetore Partive Politike në formën e ndihmës financiare vjetore për vitin 2014”.
BAZË LIGJORE: 
Neni 23, pika 1 germa a, nenin 24, pika 1 paragrafi 2, të ligjit  Nr. 10019, datë 29.12.2008 “Kodi Zgjedhor i Republikës së Shqipërisë”, i ndryshuar, neni 19, gërma b, i ligjit nr. 8350 “Për Partitë Politike” i ndryshuar, neni 121, 122 dhe neni 146, gërma a, të Kodit të Procedurave Administrative
KQZ pasi shqyrtoi dokumentacionin e paraqitur dhe dëgjoi diskutimet e të pranishmëve në mbledhje,
VËREN
Me shkresën nr.389 prot., datë 24.03.2014 drejtuar Komisionit Qendror të Zgjedhjeve, Partia Demokristiane, Partia Socialdemokrate, Partia Demokracia Sociale, Partia Fryma e Re Demokratike, Partia Aleanca Kuq e Zi, ka paraqitur kërkesën me objekt, “Për rishikimin e vendimit nr.3 datë 20.01.2014 të KQZ-së “Për Shpërndarjen e Fondeve vjetore Partive Politike në formën e ndihmës financiare vjetore për vitin 2014”.

Kërkuesit, Partia Demokristiane, Partia Socialdemokrate, Partia Demokracia Sociale, Fryma e Re Demokratike, Aleanca Kuq e Zi, pretendojnë se:

· Vendimi nr.3 datë 20.01.2014 të KQZ-së, “Për shpërndarjen e fondeve vjetore Partive Politike në formën e ndihmës financiare vjetore për vitin 2014”, pjesërisht nuk i përgjigjet  rrethanave apo kushteve konkrete sipas Ligjit 8350 “Për Partitë Politike” i ndryshuar. Ligji nr. 17/2014 “Për disa shtesa dhe ndryshime në ligjin nr. 8580, datë 17.02.2000, “Për Partitë Politike””, ka ndryshuar nenin 19 të tij, rregullat për përcaktimin e masës së fondit publik që përfiton cdo parti politike. Gjithashtu ligji i sipërcituar sipas nenit 2 të tij, ka hyrë në fuqi dhe i fillon efektet më datë 30.03.2014. 

· Po sipas kërkuesve, financimi i partive politike për periudhën pas datës 30 mars deri në fund të vitit 2014 duhet të bëhet duke reflektuar ndryshimin që sjell kjo dispozitë e re. Sipas vendimit nr. 3, datë 20.01.2014, 20% e fondit total (19.000.000 lekë) të parashikuar për partitë politike për vitin 2014, është ndarë midis partive që kanë të paktën 1 deputet, pra vetem për 7 parti parlamentare. Në bazë të nenit 19, gërma b të ligjit nr. 8580, datë 17.02.2000, “Për partitë Politike”, i ndryshuar, 20% e fondit ndahet midis partive parlamentare dhe partive që kanë marrë mbi 10 000 vota në zgjedhjet e fundit parlamentare. Sipas kësaj dispozite përfitojnë 12 parti politike, që do të thotë se, për periudhën e mbetur 9 mujore të vitit 2014, pjesa e fondit që ka ngelur pa u shpërndarë, duhet të ndahet midis 12 partive politike. 

Përfaqësuesi i Partisë Demokratike, parti e cila ka përfituar fonde publike, sipas vendimit të KQZ-së 03.20.2014, pjesëmarrës në mbledhjen e KQZ dhe gjatë këtij shqyrtimi administrativë, me cilësinë e palës së interesuar, deklaroi se:

- Akti Administrativ nuk mund të revokohet. Vendimi i KQZ-së nr. 03, datë 20.01.2014 ka krijuar të drejta të ligjshme për shtatë parti politike, të drejta të cilat nuk mund të hiqet dorë. 
- Gjithashtu ligji nr.17/2014 “Për disa shtesa dhe ndryshime në ligjin nr. 8580, datë 17.02.2000 “Për partitë politike” nuk ka fuqi prapavepruese, që të detyrojë KQZ-në për rishpërndarjen ë fondeve në përputhje më kriteret e reja të ndryshuara me këtë ligj. 
KQZ në mbledhjen e datës 29.04.2014, mori në shqyrtim kërkesën e paraqitur dhe konstatoi faktin se ka dy qëndrime të ndryshme në lidhje me objektin e kërkesës së paraqitur:
Tre anëtarë të KQZ konstatuan se:
KQZ ka kompetencën të caktojë masen e fondit publikë që përfitojnë partitë politike nga buxheti i shtetit, vetëm një herë në vit, përkatësisht në fillim të vitit kalendarik. Për këtë qëllim KQZ ka miratuar vendimin nr. 3, datë 20.01.2014 “Për shpërndarjen e fondeve vjetore Partive Politike në formën e ndihmës financiare vjetore për vitin 2014” në përputhje të plotë me kompetencat e saj dhe kriteret e përcaktuara në nenin 19 të ligjit nr.8580, datë 17.02.2000 “Për partitë politike ndryshuar me ligjin nr. 10347, datë 10.02.2011. Vendimi i KQZ është i vlefshëm për sa i përket formës dhe përmbajtës dhe brenda afateve ligjore nuk është bërë ankim. Me nxjerrjen e vendimit të sipërcituar përfundon për atë vit kalendarikë dhe detyrimi ligjor i KQZ-së për sa i përketë ndarjes së fondeve pubike. Vendimi i KQZ-së nr.3, datë 20.01.2014 ka krijuar të drejta të ligjshme për shtatë partitë politike të cilat kanë përfituar fonde publikë. 
Ligji nr.17/2014 i cili ka ndryshuar ligjin nr.8580, datë 17.02.2000, “Për Partitë Politike””, dhe konkretisht ka ndryshuar nenin 19 të tij, rregullat për përcaktimin e masës së fondit publik që përfiton çdo parti politike nuk detyron KQZ të bëj revokim të një akti të vlefshëm të saj.
Në bazë të nenit 122, pika 1, gërma b e Kodit të Procedurave Administrative, vendimi i KQZ,    nr. 3, datë 20.01.2014 si akt administrativ nuk mund te revokohet, pasi me këtë vendim KQZ, ka krijuar të drejta të ligjshme ndaj shtatë partive politike, bazuara në nenin 19 të ligjit “Për partitë politike” i cili ishte i pandryshuar në datën e miratimit të aktit të KQZ-së. 
Gjithashtu nga diskutimi i përfaqësuesit të Partisë Demokratike e cila ka përfituar fonde sipas vendimit të KQZ-së, nr. 3, datë 20.01.2014, me cilësinë e palës së interesuar, u deklarua se nuk është dakort për revokimin e aktit. Sipas tre anëtarëve të KQZ-së, në këto kushte duke qene se nuk arrihet dakortësia me të gjitha palët e interesuara nuk plotësohet as përjashtimi i parashikuar në nenin 122, pika 2, gërma b të Kodit të Procedurave Administrative. Vendimi i KQZ-së, nr. 3, datë 20.01.2014 ka krijuar të drejta të ligjshme nga të cilat palët e interesuara nuk mund të heqin dorë. 
Pretendimi i kërkuesve, se nuk është shpërndarë një pjesë e konsiderueshme e fondit dhe për këtë pjesë duhet të këtë rishpërndarje në përputhje me nenin 19 të ligjit, sipas tre anëtarëve të KQZ-së nuk qëndron. Ligji nr. 17.2014 i cili ndryshon nenin 19 të ligjit “Për Partitë politike” nuk ka fuqi prapavepruese. Nëse legjislatori do kishte qëllim shtrirjen e efekteve të këtij ligji për këtë vit, do të kishte parashikuar dhe një shtesë fondi në fondin për partitë politike për vitin 2014.

Ligji nr.17/2014 “Për disa shtesa dhe ndryshime në ligjin nr. 8580, datë 17.02.2000, “Për Partitë Politike””, nuk ka fuqi prapavepruese, dhe në këto kushte ligji nuk e detyron KQZ-në të rishikojë vendimin e saj i cili eshte marrë në datë 20.01.2014, në përputhje të plotë me kriteret e parashikuara nga ligji 8350 “Për Partitë Politike” i ndryshuar me ligjin 10374, datë 10.02.2011.
Për sa më sipër kërkesa e paraqitur nuk eshtë e mbështetur në ligj dhe për këtë nuk duhet të pranohet.
Në lidhje me shqyrtimin e themelit të kërkesës së paraqitur, Kryetarja e KQZ-së konstatoi se:

KQZ me vendimin nr. 3, datë 20.01.2014 “Për shpërndarjen e fondeve vjetore Partive Politike në formën e ndihmës financiare vjetore për vitin 2014” ka përcaktuar masën e fondit publik që përfiton çdo parti politike në formën e ndihmës financiare vjetore, në përputhje me nenin 19 të ligjit nr. 8580, datë 17.02.2000, “Për Partitë Politike””, ndryshuar me ligjin nr.10374, datë 10.02.2011.
Ligji nr. 17/2014 “Për disa shtesa dhe ndryshime në ligjin nr. 8580, datë 17.02.2000, “Për Partitë Politike””, ka ndryshuar nenin 19 të tij, rregullat për përcaktimin e masës së fondit publik që përfiton çdo parti politike. Gjithashtu ligji i sipërcituar sipas nenit 2 të tij, ka hyrë në fuqi dhe i fillon efektet më datë 30.03.2014. Pas datës 30.03.2014, kriteret për caktimin e masës së fondit që përfitojnë partitë poltike në formën e ndihmës financiare vjetore janë përcaktuar në ligjin nr. 8580, datë 17.02.2000, “Për Partitë Politike””, ndryshuar me ligjin nr.17/2014, ndryshuar me ligjin nr. 10374, datë 10.02.2011. Në bazë të nenit 19, gërma b të ligjit të sipërcituar 20% e fondit ndahet midis partive parlamentare dhe partive që kanë marrë mbi 10 000 vota në zgjedhjet e fundit parlamentare. Sipas kësaj dispozite përfitojnë fonde 12 parti. Vendimi i KQZ, nr.3, datë 20.01.2014, parashikon se përfitojnë fonde nga buxheti i shtetit vetëm 7 parti politike, 5 partitë politike të cilat sipas ligjit në fuqi “Për Partitë Politike”, që  janë dhe kërkueset për revokimin e këtij vendimi, nuk përfitojnë.

Duke qënë se efektet juridike të vendimit të KQZ-së, nr.3, datë 20.01.2014, kanë filluar pas datës së hyrjes në fuqi të ligjit nr.17/2014, i cili i jep të drejtën e përfitimit të fondeve nga buxheti i shtetit edhe Partisë Demokristiane, Partisë Socialdemokrate, Partisë Demokracia Sociale, Partisë Fryma e Re Demokratike, Partisë Aleanca Kuq e Zi, vendimi i sipërcituar i KQZ-së duhet të revokohet. Ndarja e fondeve në formën e ndihmës financiare duhet të caktohet, sipas dispozitave në fuqi të ligjit nr. 8580, datë 17.02.2000, “Për Partitë Politike””, ndryshuar me ligjin nr.17/2014, ndryshuar me ligjin nr. 10374, datë 10.02.2011. KQZ duhet të zbatojë kriteret e nenit 19 të ligjit “Për partitë politike” të ndryshuar në caktimin e fondeve publike që përfitojnë partitë politike. 
Në këto kushte vendimi i KQZ-së nr. 3, datë 20.01.2014 “Për Shpërndarjen e Fondeve vjetore Partive Politike në formën e ndihmës financiare vjetore për vitin 2014”, duhet të revokohet dhe kërkesa e paraqitur nga Partia Demokristiane, Partia Socialdemokrate, Partia Demokracia Sociale, Partia Fryma e Re Demokratike, Partia Aleanca Kuq e Zi eshtë e mbështetur në ligj dhe duhet të pranohet.    
Në mbledhjen e datës 29.04.2014 shqyrtimi i kërkesës së paraqituar nga 5 partitë e sipërpërmenduar nuk mori votat pro të 4 anëtarëve të KQZ-së. Në këto kushte referuar nenit 24, pika 1, paragrafi 2, i cili përcakton se vendimet e KQZ, përvec vendimeve të cilat kërkojnë shumicë të cilësuar miratohen me shumicën e votave të të gjithë anëtarëve të KQZ-së, kërkesa e Partisë Demokristiane, Partisë Socialdemokrate, Partisë Demokracia Sociale, Partisë Fryma e Re Demokratike, Partisë Aleanca Kuq e Zi, “Për revoikimin e vendimit Nr.3 datë 20.01.2014 të   KQZ-së “Për Shpërndarjen e Fondeve vjetore Partive Politike në formën e ndihmës financiare vjetore për vitin 2014” konsiderohet e rrëzuar.

PËR KËTO ARSYE
Mbështetur në nenin 23, pika 1 germa a, nenin 24, pika 1 paragrafi 2, të ligjit  Nr. 10019, datë 29.12.2008 “Kodi Zgjedhor i Republikës së Shqipërisë”, i ndryshuar, neni 19, gërma b, i ligjit nr. 8350 “Për Partitë Politike” i ndryshuar, neni 121, 122 dhe neni 146, gërma a, të Kodit të Procedurave Administrative.
V E N D 0 S I:
Rrëzimin e kërkesës së paraqitur nga Partia Demokristiane, Partia Socialdemokrate, Partia Demokracia Sociale, Partia Fryma e Re Demokratike, Partia Aleanca Kuq e Zi dhe lënien në fuqi të vendimit nr.3, datë 20.01.2014 të KQZ-së “Për Shpërndarjen e Fondeve vjetore Partive Politike në formën e ndihmës financiare vjetore për vitin 2014”.
 Ky vendim hyn në fuqi menjëherë.

Kundёr kёtij vendimi mund tё bёhet ankim në Gjykatën Administrative të Shkallës Parë Tiranë, brenda 45 ditёve nga shpallja e kёtij vendimi.

                                 Nr. 14  i Vendimit
   Data 29.04.2014 e Vendimit  Ora 11:00 e Vendimit
Për shqyrtimin e kërkesës së Partisë Demokristiane, Partisë Socialdemokrate, Partisë
Demokracia Sociale, Partisë Fryma e Re Demokratike, Partisë Aleanca Kuq e Zi, “Për rishikimin e vendimit Nr.3 datë
20.01.2014 të KQZ-së “Për Shpërndarjen e Fondeve vjetore Partive Politike në formën e ndihmës
Financiare vjetore për vitin 2014”.

